
					Kaca iki wis divalidasi
	Sagung sutaning bupatya, kadang kadéjané sami, éndjang paḍa kasukana, lésan panah lésan beḍil, paḍa nganggoa keling, kadangé para tumenggung, anaa kang tetegar, adjar kuda dèn pistuli, amanggona kanan kéring pabéwakan.
	Sawétaning pabéwakan, djati sana lan kesambi, tengah pasangana omah, omah djoglo mengko bengi, kabèh mantri pinilih, ngadua 
gemak lan sawung, anak Djajaleksana, dika nganggo uḍeng gilig, dika nganggo bebed sambodja bras wutah.
	Sruwala baludru abang, kang rinénḍa pandji-pandji, èpèk trembalo nganggoa, brengos andika kapidih; „hèh sira si Suwandi, anggokena salorokmu, dina sésuk kéwala, sagungé kantja bupati, saloroké pendok paḍa selangena.
	Mring mantri pinilih paḍa, dimèné amemedèni, sianak Djajaleksana, brengosa satjengkang sisih, lan anak Pudakmiring, goḍèga simbar kang patut, dika nggo djangkang kula, dika bebed sarung bugis, ingkang rega limalas darbèk manira.
	Lawan paḍa pepajunga, ing sésuk mantri pinilih, sun wus karja pajung kaṭah, ambilen ing ponḍok mami, kang lagi teka wingi, tjatjah pajung pitung puluh, laku lelinggihira, béndjang dèn angadi ragi, ngatokena wanter kenḍel ing ngajuda.
	Sagung pra mantri pangarsa, nunggala mantri pinilih, ngadua gemak lan sata, wétan pabéwakan béndjing, wong désa krigen sami, konen paḍa prapta ésuk, jèn duta ing Semarang, lèrèn pabéwakan sami, para mantri dèn kagèt budalan séba.
	Kabèh paḍa pepajunga, dyan Dipati sigra midjil, angelar-elar paséban, kang tan patut dèn owahi, Djeng Pangran pidjet galih, agèḍèg sarwi gumuju, suka dènja ngandika: „Njata wegig njata djulig, mangsa ana wong kang kaja kang Dipatya."
	Adeku kang pra bupatya, Tumenggung papat tut wuri, Dipati Puger lingira: „Anak pada dika bali, dika ngaḍep Djeng Gusti, lamun masih dèrèng kondur, tyas kula melang-melang, dandanan dèrèng prajogi, saben lawang-lawang sami ingowahan."
	Lurah numbak tinimbalan, miwah lurahing saragni, prapta wus pinaréntahan: „Wuwuha kang saos béndjing, sabusananing djurit, nanging dèn paḍa atambuh, saragni lan panumbak, papat silih lawang sidji," Para lurah aturé sami sandika.
	Wong padésan wus ngundangan, binajar pitjis waradin, pra samja kinèn pepasar, sahari jwa kongsi mulih, wong angon kebo sapi, djaran dinawuhan sampun, aglar tepining marga, wusnja paréntah waradin, tan winarna ing dalu éndjing putjungan.



Putjung


	Kang winuwus, tjarakanira Kumenḍur, lan sarowangira, Arjéndranata wus prapti, pabéwakan panggih lan mantri pangarsa
	Djajèngranu, ngaturi kèndel rumuhun, baḍé tur uninga, Arjèndranata ningali, langkung ngungun kuda éwon nèng pangonan,

